Туйяс стрӧитӧмын, дзоньталӧмын, туйяс вылын безопасносьтӧн могмӧдӧмын медбур практикаяссӧ колӧ пыртны республикалӧн туй отрасльӧ

Та йылысь висьталіс Коми Республикалӧн Веськӧдлан котырса Веськӧдлысь Владимир Тукмаков Баренцев дінмуса странаясын туйяс вылын безопасносьтӧн могмӧдан форум тупкигӧн. Форумыс уджаліс Сыктывкарын кӧч тӧлысь 23-24 лунъясӧ, кӧні участвуйтісны россияса да суйӧрсайса специалистъяс. 

«Транспорт  инфраструктура сӧвмӧдӧмыс лоӧ медтӧдчана туйвизьяс пиысь ӧтиӧн Коми Республикаӧс социальнӧя да экономика боксянь сӧвмӧдан стратегияын. Талун унатор нин вӧчӧма муниципалитетъяс костын авиаперевозкаяс, вавывса транспорт маршрутъяс выльмӧдӧм вылӧ. Такӧд ӧттшӧтш, туй инфраструктура сӧвмӧдӧм — Коми Республикаса Веськӧдлан котырлӧн колана да тӧдчана могъяс пиысь ӧти. Верктуйӧн миянлы кольӧ ӧнія автотрассаяс видзӧм да каръяс да районъяс йитысь туй вез сӧвмӧдӧм», - пасйис Владимир Тукмаков. 

Сідзжӧ министръяс кабинетса юрнуӧдысь тӧдчӧдіс, мый форум уджын Россияса, Норвегияса, Швецияса да Финляндияса представительяс вермисны юксьыны туйвывса уджын асланыс практическӧй кужанлунъясӧн. Туйяс стрӧитӧмын, дзоньталӧмын, туйяс вылын безопасносьтӧн могмӧдӧмын медбур практикаясӧн кутасны тӧдмасьны Коми Республикаын вӧдитчӧм вылӧ.

«Талун эмӧсь мытшӧдъяс бур веркӧса да ӧд индан режима туйяс вылын видзчысян правилӧяс токалӧмъясын. Таын бур опытыс Баренцев дінмуса странаяслӧн. Эмӧсь кутшӧмсюрӧ туялӧмъяс тайӧ туйвизьын и миян республикаын, кутшӧмъяс сідзжӧ лоасны коланаӧсь. Эска, мый и водзӧ ми кутам тайӧ юкӧнын бура ёртасьны», - гӧгӧрвоӧдіс дінмуса премьер-министр. 

Форум дырйи видлалісны татшӧм юалӧмъяс, кыдзи пыртны туй стрӧитан да дзоньталан уджӧ выль техника да передӧвӧй технологияяс, ӧнія материалъяс. Торйӧн форум дырйи видлалісны, кыдзи автотранспортӧн туйяс вывті лючки ветлӧм вылӧ вӧдитчыны юӧртан системаясӧн, кутшӧмъяс сетӧны позянлун ветлан ӧд серти нуӧдны мониторинг, пасъявны торкалӧмъяс, видзӧдны позяна сьӧкта параметръясӧ кутчысьӧм бӧрся.
